METODOLOGIJA ZA IZRADU PROGRAMA OBRAZOVANJA
Uvod

Učenje i obrazovanje odraslih predstavlja značajnu komponentu procesa cjeloživotnog učenja koja objedinjava različite oblike i programe formalnog, neformalnog i informalnog učenja. Potrebe za znanjem i vještinama mladih, odraslih i starih se ostvaruju kroz proces učenja i obrazovanja odraslih. Ova oblast učenja obuhvata različite sadržaje – od pismenosti i opštih vještina (ključnih, generičkih), preko sadržaja stručnog obrazovanja i obuke, do porodičnog, građanskog, ekološkog, medijskog, obrazovanja za slobodno vrijeme i mnogih drugih oblasti čiji prioriteti zavise od specifičnih potreba svake zemlje.

U razvijenim zemljama cjeloživotno učenje, uključujući obrazovanje i učenje odraslih, smatra se najboljim odgovorom na ekonomske, društvene, kulturne, ekološke i druge izazove. Svijest o ključnoj ulozi obrazovanja i učenja odraslih se povećala u skoro svim zemljama, a u većini zemalja EU usvojene su sveobuhvatne strategije cjeloživotnog učenja kao odgovor na Lisabonsku strategiju i dokumenta Savjeta Evrope (Obrazovanje i obuka 2020). 

U teoriji i praksi obrazovanja - kao i u teoriji i praksi razvoja programa, uvedeni su novi koncepti i procedure koji svjedoče o funkcionalizaciji obrazovanja u odnosu na potrebe društva, ekonomije i tržišta rada. Funkcionalizacija obrazovanja, odnosno usklađivanje rada i obrazovanja ostvaruje se prvenstveno na osnovu analize potreba za obukom, analize potreba za znanjima i vještinama, analize potreba za zanimanjima i sl.

Uspostavljanje sve tješnjih veza između svijeta obrazovanja i svijeta rada podrazumijeva u prvom redu uspostavljanje ravnoteže između ponude i tražnje na tržištu rada, obezbjeđivanje raznovrsne programske ponude u odnosu na potrebe i zahtjeve rada i obezbjeđivanje efikasnosti procesa učenja i postignuće programima definisanih ishoda učenja, tj. stručnih kompetencija. U tom okviru, osnovna uloga sistema stručnog obrazovanja, posebno sistema obrazovanja odraslih je da omogući pojedincima:

· sticanje stručnih kvalifikacija i ključnih vještina - lica koja nemaju ili ne posjeduju kvalifikaciju koja je tražena na tržištu rada, mogu je steći kroz različite oblike neformalnog obrazovanja i unaprijediti sopstvenu zapošljivost;
· sticanje funkcionalnih znanja i vještina koja će im omogućiti konkurentnost na tržištu rada;
· lični razvoj u cilju njihovog osnaživanja za pravovremen i adekvatan odgovor na savremene ekonomske i socijalne promjene i potrebe za aktivnim učešćem u civilnom društvu, njegovanju kulturnih vrijednosti i obogaćivanju sopstvenog života.
Za unapređenje relevantnosti, fleksibilnosti i otvorenosti i sistema obrazovanja i osposobljavanja od posebnog je značaja:
· implementacija okvira nacionalnih kvalifikacija koja omogućava i pretpostavlja kreiranje fleksibilnih puteva učenja kroz uspostavljanje tijesnog partnerstva između oblasti obrazovanja/obuka i posla/rada;
· razoj sistema za potvrđivanje i priznavanje stečenih kvalifikacija koji uklanja barijere za mobilnost radne snage i podstiče sticanje znanja, vještina i kompetencija kroz različite oblike obrazovanja i učenja.
Polazišta

Obrazovanje odraslih je dio jedinstvenog obrazovnog sistema Crne Gore. Odraslim se prema Zakonu o obrazovanju odraslih smatra lice starije od 15 godina života koje ispunjava uslove da se uključi u program obrazovanja. U programe osnovnog obrazovanja odraslih mogu se uključiti  lica mlađa od 15 godina života, koja nemaju status učenika.

Odrasli se po sopstvenom izboru uključuju u obrazovanje, osposobljavanje ili učenje radi poboljšanja znanja, vještina i kompetencija ili sticanja odgovarajuće kvalifikacije za uspješniji život, rad i lični razvoj.

Metodologija za izradu programa obrazovanja definiše postupke za izradu programa obrazovanja koji vode sticanju stručnih kvalifikacija, ključnih vještina i kompetencija i drugih programa u skladu sa Zakonom o obrazovanju odraslih.

Osnovni cilj revizije postojeće metodologije je da se omogući modularizacija programa obrazovanja i njihovo kreditno vrednovanje, kako bi se pružila šansa odraslim licima za cjeloživotno učenje. 

Modularizovani i kreditno vrednovani programi obrazovanja omogućavaju vertikalnu i horizontalnu mobilnost i poboljšavaju mogućnosti zapošljavanja. 

Metodologija će biti pilotirana na programu obrazovanja za sticanje nacionalne stručne kvalifikacije Računovodstveni/a tehničar/ka. 

U narednom periodu aktivnosti treba da budu usmjerene na obezbjeđenje sticanja ključnih kompetencija i vještina koje su potrebne svakom pojedincu za uspjeh u ekonomiji koja se zasniva na znanju, i to u smislu zapošljivosti i daljeg učenja i usavršavanja.

Ciljevi Metodologije razvoja programa obrazovanja:
Opšti ciljevi Metodologije razvoja programa obrazovanja odnose se na:

· podizanje obrazovnog nivoa stanovništva,
· zadovoljenje potreba pojedinaca i tržišta rada za znanjima, vještinama, kompetencijama i stručnim kvalifikacijama, 

· unapređenje kvaliteta obrazovanja odraslih,
· unapređenje dostupnosti obrazovanja i širenje obrazovne ponude i podsticanje socijalne uključenosti i ličnog razvoja,
· stvaranje mogućnosti za ostvarenje koncepta cjeloživotnog učenja i društva koje uči;
Specifični ciljevi Metodologije odnose se na uspostavljanje:
· jedinstvene procedure za izradu programa obrazovanja i sticanje stručnih i drugih kvalifikacija, stručnih i ključnih kompetencija i ključnih vještina,
· jedinstvene procedure za prilagođavanje programa obrazovanja za ranjive grupe,
· osnova standarda za licenciranje organizatora obrazovanja odraslih,
· osnova za utvrđivanje kvaliteta rada organizatora obrazovanja odraslih,
· preduslova za uspostavljanje sistema za provjeru i priznavanje prethodnog učenja.
Principi razvoja programa obrazovanja:
Socijalno partnerstvo – razvoj programa obrazovanja je zajednička odgovornost različitih interesnih grupa i organizacija – institucija sistema, obrazovnih institucija, poslodavaca, sindikata;
Relevantnost - programi obrazovanja zadovoljavaju potrebe tržišta rada i pojedinaca za znanjima, vještinama, kompetencijama i kvalifikacijama;
Fleksibilnost - program obrazovanja obezbjeđuje mobilnost i prohodnost u sistemu obrazovanja. Programi se ostvaruju na način koji odgovara socijalno-psihološkim osobenostima učenja odraslih ljudi u cilju efikasnog zadovoljenja njihovih obrazovnih potreba i redukcije i uklanjanja barijera u učenju;
Funkcionalnost – programi obrazovanja se po ciljevima, ishodima, sadržajima i načinu izvođenja oslanjaju na prethodno životno i radno iskustvo odraslih i njihove životne uloge i funkcije;
Usmjerenost na kompetencije – programi reflektuju kompetencije definisane u standardima zanimanja i standardima kvalifikacija ili opisima poslova i obrazovnim standardima;
Usmjerenost na ishode – programi obrazovanja na jasan i nedvosmislen način definišu očekivana postignuća u učenju, odnosno ono što polaznici znaju i u stanju su da urade po završetku programa obrazovanja;
Jednaki standardi  – programi obrazovanja koji vode do nacionalnih kvalifikacija počivaju na jedinstvenim (istim) standardima zanimanja i kvalifikacija i obezbjeđuju sticanje ishoda učenja i stručnih kompetencija koje standardi predviđaju, što omogućava njihovo priznavanje u procesu daljeg obrazovanja i sticanja kvalifikacije nivoa obrazovanja; 
Inkluzivnost – programi obrazovanja prilagođavaju se ranjivim grupama u pogledu obima i strukture sadržaja, vremena trajanja i uslova izvođenja.
Vrste programa obrazovanja
Programi obrazovanja su programi neformalnog obrazovanja koje predlaže, odnosno donosi nadležni savjet. 

Prema vrsti ishoda koje ostvaruju programi obrazovanja mogu biti:

· programi obrazovanja koji vode do sticanja stručnih i drugih kvalifikacija;

· programi obrazovanja za sticanje ključnih vještina, stručnih i ključnih kompetencija i 

· drugi programi obrazovanja usmjereni na sticanje životnih i socijalnih vještina (za građansku demokratiju, zaštitu životne sredine, održivi razvoj, život u porodici, uspješnu društvenu integraciju, podizanje kvaliteta života, zdravstvenu edukaciju, socijalne vještine, treće životno doba i sl.)
Moduli i jedinice učenja u programima obrazovanja

Program obrazovanja može biti podijeljen na module. Modul je zaokružen skup ishoda i sadržaja učenja koji su struktuirani tako da predstavljaju zasebnu cjelinu učenja. Osnov za modul može biti grupa poslova iz standarda zanimanja, oblast iz obrazovnog ili drugog standarda, stručna kompetencija, ključna kompetencija, jedna ili više ključnih vještina i dr 

Modul obrazovnog programa može biti modul programa obrazovanja. U tom slučaju kreditna vrijednost modula je ista. To omogućava prenosivost i priznavanje i to licima koja su stekla stručnu kvalifikaciju i žele da nastave obrazovanje ili licima koja su napustila obrazovanje prije sticanja kvalifikacije nivoa obrazovanja, ali su dio programa koji odgovara modulu uspješno završili. 

Programi obrazovanja i moduli mogu biti podijeljeni na jedinice učenja, imajući u vidu srodnost (povezanost) djelova koje obuhvata i na kojim se zasniva program odnosno modul.

 Svaka jedinica učenja ima svoju kreditnu vrijednost. Jedinice učenja mogu biti zajedničke za više modula, odnosno programa. 
Organizator obrazovanja koji realizuje program može na osnovu prethodno utvrđenih znanja i vještina, osloboditi  polaznika obaveze praćenja određenog dijela programa.

Struktura programa obrazovanja
Program obrazovanja sadrži sljedeće elemente:

· Naziv,
· Uslove za upis,

· Trajanje i kreditne vrijednosti programa,
· Ciljeve,
· Ishode učenja (znanja, vještine i kompetencije),

· Uslove za napredovanje i završetak,
· Način provjere,
· Prostor, okvirni spisak opreme, (specijalizovana oprema, taktilna, vizuelna, audio pomagala, alternativne i savremene tehnologije) i nastavna sredstva potrebna za realizaciju programa, (specijalizovanu opremu, taktilna, vizuelna, audio pomagala, alternativne i savremene tehnologije),
· Izvođače programa,
· Povezanost sa drugim kvalifikacijama i mogućnost napredovanja.
Naziv programa - izražava suštinu kvalifikacije, odnosno suštinu ključnih vještina, stručnih i ključnih kompetencija, kao i životnih i socijalnih vještina.
Ciljevi programa – definišu težnje kreatora programa o onome što se programom želi postići. Ciljevi programa trebaju biti u korelaciji sa kompetencijama definisanim standardima zanimanja i standardom kvalifikacije na kojima se bazirala izrada programa obrazovanja. 
Uslovi za upis, odnosno uključivanje u program - podrazumijevaju definisanje opštih (prethodni nivo obrazovanja, odnosno stručna kvalifikacija) i posebnih uslova (ključne vještine, radno iskustvo, psihofizičke sposobnosti i dr.) za uključivanje u odgovarajući program.
Trajanje obrazovanja - se određuje u zavisnosti od složenosti zanimanja i ishoda učenja koje polaznik treba da dostigne na kraju programa. U okviru ove tačke određuje se broj časova i kreditna vrijednost programa, odnosno modula. U programu se može predvidjeti  do 10% časova kao otvoreni dio programa. Izvođač programa može osmisliti sadržaje sa aktuelnim temama iz date struke (teme mogu biti vezane za potrebe lokalne zajednice, interesovanja polaznika, potrebe ciljne grupe i sl. ).
Kreditna vrijednost programa i modula - programu, modulima koji vode sticanju stručne kvalifikacije, dijela stručne kvalifikacije, odnosno ključne vještine i stručne i ključne kompetencije utvrđuje se kreditna vrijednost. Najmanji broj kredita koji se dodjeljuje jedinici učenja, odnosno modulu ili programu ne može biti manji od jedan. 

Ishodi učenja (znanja, vještine i kompetencije) - su iskazi o onom što pojedinac, zna, razumije, sposoban je da uradi i kako se ponaša u određenim situacijama na kraju procesa učenja, bez obzira na način sticanja znanja, vještina i kompetencija.  
Dvije vrste ishoda u programima obrazovanja: opšti ishodi u vidu stručnih kompetencija i specifični ishodi u vidu posebnih znanja, vještina i stavova.

Opšti ishodi opisuju opšte rezultate učenja, odnosno ono što će polaznik biti u stanju da (u)radi po završetku programa. Opšti ishodi se izvode iz pojedinih elemenata standarda zanimanja i predstavljaju stručne kompetencije koje se stiču putem programa obrazovanja. Opšti ishodi predstavljaju: a) informaciju za poslodavce na osnovu koje oni donose odluku o zapošljavanju i b) kriterijum evaluacije i ocenjivanja za spoljne evaluatore i procenjivače postignuća. Opšti ishodi se eksplicitno navode u sertifikatu.
Specifični ishodi opisuju rezultate učenja u obliku znanja, specifičnih vještina i stavova. Navode se potrebna konkretna znanja, specifične vještine i stavovi koji omogućavaju postignuće  utvrđenih ishoda (kompetencije). Zahtijevano znanje može se izraziti na različitim nivoima (npr. Blumovim taksonomskim nivoima: znanje, razumijevanje, primjena, analiza, sinteza i evaluacija). Specifični ishodi su ishodi učenja i nastave. Oni su informacija i  smjernice za organizatora obrazovanja i nastavnika.
Uslovi za napredovanje i završetak programa – podrazumijeva definisanje modula, jedinica učenja,  koji su neophodni za uključivanje u naredne  module i završetak programa.

Način provjere  - način provjeravanja i ocjenjivanja znanja polaznika određuje se ispitnim katalogom, odnosno programom obrazovanja. 

Provjeru znanja i vještina polaznika treba organizovati u toku realizacije programa nakon obrađene predmetne oblasti ili obrađenog dijela, odnosno nakon obrađenog modula. 
Prostor, okvirni spisak opreme i nastavna sredstva potrebna za realizaciju programa – programom se utvrđuju uslovi prostora za realizaciju teorijskog i praktičnog dijela ispita, kao i materijalno-tehnička sredstva i oprema, koje organizator obrazovanja treba da obezbijedi za realizaciju programa.
Izvođači programa - u okviru definisanja profila stručne spreme nastavnika i stručnih saradnika potrebno je, u skladu sa specifičnostima dijela modula (predmeta), precizno navesti nivo obrazovanja i oblast rada koju bi nastavnik ili stručni saradnik trebao da ima za izvođenje dijela modula/oblasti ili određenih nastavnih aktivnosti. U programu, takođe, treba navesti profil i nivo obrazovanja instruktora praktičnog obrazovanja.

Povezanost sa drugim kvalifikacijama i mogućnost napredovanja – u programu je potrebno navesti mogućnost povezivanja stručne kvalifikacije koja se stiče programom sa drugim stručnim kvalifikacijama, odnosno obrazovnim programom.

Donošenje programa obrazovanja
Programe obrazovanja koji vode do sticanja stručnih kvalifikacija donosi organ državne uprave nadležan za poslove rada na predlog nadležnog savjeta.

Programe obrazovanja za sticanje stručnih i ključnih vještina i druge programe usmjerene na sticanje životnih vještina (za građansku demokratiju, zaštitu životne sredine, održivi razvoj, život u porodici, uspješnu društvenu integraciju, podizanje kvaliteta života, zdravstvenu edukaciju, socijalne vještine, treće životno doba i sl.) donosi nadležni savjet na predlog Centra za stručno obrazovanje, odnosno institucije za obrazovanje. Osnov za izradu programa predstavlja standard zanimanja i standard kvalifikacija, odnosno obrazovni standard. Nacionalni savjet, po pravilu, usvaja samo jedan program obrazovanja za sticanje stručne kvalifikacije.
Subjekti pripreme i razvoja programa obrazovanja
Polaznu osnovu za razvoj programa obrazovanja predstavljaju potrebe tržišta rada za kvalifikacijama, odnosno za znanjima, vještinama i kompetencijama. Inicijativu za razvoj programa obrazovanja može pokrenuti pravno ili fizičko lice.
Programe obrazovanja koji vode do sticanja stručnih kvalifikacija razvija Centar za stručno obrazovanje.
Ostale programe obrazovanja razvija Centar za stručno obrazovanje, odnosno organizatori obrazovanja odraslih, poslodavci, odnosno pojedinci.
Za izradu programa obrazovanja koji vode sticanju stručne kvalifikacije potrebno je formirati radnu grupu za izradu programa. Radnu grupu čine pojedinci koji:
· imaju odgovarajuću kvalifikaciju i  radno iskustvo u određenom zanimanju,
· poznaju standarde određenog sektora, odnosno određenog zanimanja,
· posjeduju andragoško znanje i iskustvo.
U slučaju prilagođavanja programa obrazovanja potrebno je u radnu grupu uključiti stručnjaka odgovarajućeg profila (defektolog, psiholog).

Napomena:

Autori programa obrazovanja mogu pripremiti uputstvo za trenere u kojem će se detaljno razraditi realizacija praktičnog dijela programa.  
Završna provjera znanja, vještina i kompetencija
Nakon završetka programa obrazovanja za sticanje stručne kvalifikacije, Ispitni centar Crne Gore organizuje završnu provjeru znanja, vještina i kompetencija radi sticanja nacionalne stručne kvalifikacije.
Putem završne provjere znanja, vještina i kompetencija u organizaciji Ispitnog centra stiče se javna ispava (sertifikat).

Završna provjera ključnih vještina, radi sticanja javno važeće isprave, može se vršiti u Ispitnom centru. 

Ispitni centar u skladu sa utvrđenim procedurama za priznavanje prethodnog učenja može osloboditi kandidata polaganja ispita, odnosno dijela ispita ako se utvrdi da kandidat posjeduje dokumentaciju kojom potvrđuje da je već ovladao znanjima i vještinama odgovarajućim za taj dio programa. 

Na završnoj provjeri znanja, vještina i kompetencija provjerava se postignuće ishoda učenja definisanih ispitnim katalogom. 

Teorijski dio programa može se provjeravati jednim testom za sve predmetne oblasti. U slučajevima kada se program sastoji od modula, teorijski dio svakog modula može se provjeravati  posebnim testom. 
Praktični dio programa provjerava se putem praktičnog zadatka/rada uz objašnjavanje aktivnosti koje kandidat izvodi što obezbjeđuje utvrđivanje nivoa ovladavanja stečenim znanjima, vještinama i kompetencijama.

Kod programa na drugom nivou složenosti završna provjera se sastoji od obavljanja praktičnog ispita, uz obrazlaganje aktivnosti.
Kod programa na trećem nivou složenosti završna provjera se sastoji od obavljanja praktičnog i teorijskog dijela ispita, a izuzetno samo od praktičnog ispita u skladu sa prirodom zanimanja za koje se stiče kvalifikacija. Provjera teorijskog dijela može biti usmena ili pisanim putem ili i pisanim putem i usmeno, u skladu sa ispitnim katalogom. 
Kod programa na četvrtom i petom nivou složenosti završna provjera se sastoji od obavljanja praktičnog i teorijskog dijela ispita. Provjera teorijskog dijela može biti usmena ili pisanim putem ili i pisanim putem i usmeno, u skladu sa ispitnim katalogom. 
Prilagođavanje programa obrazovanja 
Programi obrazovanja se mogu prilagođavati ranjivim grupama, prvenstveno licima sa invalidetom. 
Inicijativu za prilagođavanje programa obrazovanja podnosi fizičko ili pravno lice Centru za stručno obrazovanje. U  inicijativi se detaljno obrazlaže potreba za prilagođavanjem i ciljna grupa za koju se program prilagođava.

Centar za stručno obrazovanje, odnosno njegova stručna radna grupa u koju se uključuju stručnjaci odgovarajućeg profila iz resursnih centara, odnosno centara za profesionalnu rehabilitaciju vrši prilagođavanje programa obrazovanja u pogledu broja i vrste ishoda učenja, obima sadržaja,  trajanja programa i načina provjere.
Programi koji imaju modularnu strukturu prilagođavaju se u pogledu ishoda učenja, sadržaja, organizacije obuke, načina realizacije, trajanja programa i načina provjere. 

Programi koji nemaju modularnu strukturu prilagođavaju se u pogledu sadržaja, organizacije obuke, načina realizacije, trajanja programa i načina provjere.

Kod programa koji imaju modularnu strukturu, Centar za stručno obrazovanje vrši identifikovanje modula, odnosno jedinica učenja koje čine prilagođeni program.

Kod programa koji nemaju modularnu strukturu, Centar za stručno obrazovanje identifikuje grupe poslova, odnosno vještina koje čine prilagođeni program. 

Prilagođeni programi podrazumijevaju dodatak sertifikatu u kojem se identifikuju moduli, odnosno jedinice učenja ili grupe poslova, odnosno vještina koje je pojedinac savladao. 

Centar za stručno obrazovanje u postupku prilagođavanja programa obrazovanja određuje posebne uslove za organizatore obrazovanja u pogledu nastavnog kadra, opreme i pomagala neophodnih za uspješnu realizaciju prilagođenog programa.

Na osnovu procjene sposobnosti date ciljne grupe od strane nadležne komisije, organizator obrazovanja izrađuje individualni plan (IP) za svakog polaznika, odnosno plan za grupu polaznika sa kojima realizuje program obrazovanja. U izradi individualnog plana, odnosno plana za grupu polaznika, organizator obrazovanja sarađuje sa Centrom za stručno obrazovanje i resursnim centrom, odnosno centrom za profesionalnu rehabilitaciju.
U individualnom planu, odnosno planu za grupu polaznika, organizator obrazovanja može prilagođavati sadržaj programa do 20%. Organizator obrazovanja je, takođe, dužan da prilagodi uslove (materijalno-tehničke uslove, opremu i pomagala, nastavni kadar) i način realizacije programa obrazovanja potrebama i mogućnostima date ciljne grupe.

Kriterijum za prilagođavanje sadržaja su vrsta i stepen invaliditeta, sačuvane sposobnosti i potrebe pojedinca, kao i poslovi, zadaci i zahtjevi konkretnog zanimanja. Na osnovu prethodno navedenog vrši se usklađivanje sadržaja i ishoda učenja.
Ishodi i sadržaji učenja za koje se procjenjuje da ih polaznici mogu primijeniti u realnim situacijama rada, usvajaju se na nivou ovladavanja znanjima i vještinama, a ostali samo na nivou upoznavanja.
Evaluacija programa obrazovanja
U cilju  unapređenja kvaliteta programa obrazovanja neophodan je adekvatan sistem praćenja i vrednovanja, koji  će iskoristiti sve postojeće resurse u domenu utvrđivanja kvaliteta i doprinijeti ostvarivanju postavljenih ishoda učenja i unapređenju kvaliteta obrazovanja odraslih u Crnoj Gori. 

Potrebno je vršiti eksternu i internu evaluaciju programa obrazovanja, koja se realizuje na osnovu utvrđenih postupaka i indikatora. 

Evaluacijom treba obuhvatiti: 

· Procedure u procesu izrade i donošenja programa obrazovanja;

· Sadržaj - Ishode učenja (znanja, vještine i kompetencije) i druge elemente programa obrazovanja;
· Usklađenost programa obrazovanja sa standardima zanimanja i standardima kvalifikacije, odnosno obrazovnim standardima; 

· Realizaciju programa obrazovanja itd.

Uspostavljenim,  jasnim procedurama  za evaluaciju svih faza u procesu nastajanja programa obrazovanja i njegove implementacije, u velikoj mjeri, će se prevazići nedostaci procesa izrade i realizacije programa. 

Izvještajima o evaluaciji programa obrazovanja donosioci politike u obrazovanju odraslih, treba da dobiju kompletnu informaciju o: sadržajima, ciljevima, povezanosti sa drugim kvalifikacijama, usklađenosti, funkcionalnosti sadržaja, primjeni sadržaja u životnim situacijama, kvalitetu procesa obrazovanja i obuke i ostvarenim ishodima učenja polaznika itd. 

Sistem praćenja i vrednovanja treba da ukaže na izazove u oblasti obrazovanja odraslih i da utiče na njen razvoj i unapređenje.  
Procedura praćenja i evaluacije programa obrazovanja
Praćenje i evaluacija programa obrazovanja predstavljaju integralni dio razvoja i ostvarivanja programa obrazovanja. Praćenje i evaluacija su dvije bliske, povezane, ali ne i identične aktivnosti usmjerene na prikupljanje informacija o projektovanim i ostvarenim ciljevima i ishodima programa obrazovanja i načinima njegovog ostvarenja.
Praćenje i evaluacija programa obrazovanja odvija se putem sljedećih aktivnosti:

· identifikovanje ciljeva i ishoda koji će biti predmet praćenja i evaluacije;

· donošenje odluke o polaznicima koji će biti uključeni u praćenje i evaluaciju;

· određivanje dinamike praćenja i evaluacije programa obrazovanja;

· definisanje metoda, tehnika i instrumenata praćenja i evaluacije;

· realizacija praćenja od strane različitih subjekata praćenja (škola, Ispitnog centra, Centra za stručno obrazovanje);

· analiza podataka prikupljenih putem periodičnog praćenja;
· razvoj instrumenata za finalnu evaluaciju;
· prikupljanje podataka za finalnu evaluaciju programa obrazovanja;

· analiza podataka prikupljenih u procesu završne evaluacije;
· sprovođenje završne evaluacije;

· analiza kvantitativnih i kvalitativnih podataka do kojih se došlo putem praćenja i evaluacije;
· izrada izvještaja o procjeni ostvarenosti ciljeva i ishoda programa obrazovanja.
Svi elementi, i procesi praćenja i evaluacije moraju biti predviđeni i objedinjeni u jedinstven akcioni plan ili program praćenja i evaluacije programa obrazovanja. Ovaj plan je rezultat zajedničkog rada Ispitnog centra i Centra za stručno obrazovanje.

U praćenju i evaluaciji programa obrazovanja u stručnom obrazovanju prate se i vrednuju:
· procesi ostvarivanja programa obrazovanja i
· rezultati ostvarivanja programa obrazovanja.
Praćenje programa obrazovanja
Praćenje, prvenstveno podrazumijeva sistematsko prikupljanje i vrednovanje podataka o imputima, aktivnostima, procesima i periodičnim (tekućim) rezultatima ogleda. Ono se odvija u toku trajanja programa obrazovanja u precizno definisanim vremenskim okvirima i motivisano je potrebom za neposrednim uvidom u efikasnost i kvalitet sprovođenja programa obrazovanja i postizanje njegovih ciljeva i ishoda.
Osim prikupljanja i vrednovanja podataka praćenje, takođe, podrazumijeva i formulisanje preporuka i interventnih mjera koje je neophodno preduzeti u cilju unapređenja kvaliteta procesa ostvarivanja programa obrazovanja. Shodno tome, praćenje se odvija kao proces:
· sticanja pravovremenog uvida u dinamiku, način i kvalitet ostvarenja planiranih aktivnosti (prikupljanje i vrednovanje podataka);
· formulisanja preporuka za preduzimanjem interventnih mjera u cilju unapređenja procesa sprovođenja programa obrazovanja i
· informisanja ključnih učesnika i partnera o progresu u postizanju predviđenih ciljeva i ishoda  programa obrazovanja (Ministarstvo).
Praćenje se odvija u svim fazama ostvarivanja ogleda i to putem formalne, ali i neformalne komunikacije i izvještavanja.
Subjekti praćenja ogleda
Praćenje je integralni dio ukupnog procesa evaluacije programa obrazovanja. Praćenje ostvaruju: 
· Centar za stručno obrazovanje i
· Zavod za školstvo.
Evaluacija programa obrazovanja
Evaluacija programa obrazovanja u stručnom obrazovanju je sistematska i objektivna (pro)ocjena projekcije (dizajna) programa obrazovanja, načina njegovog ostvarivanja, postignuća ciljeva i ishoda programa, na osnovu kriterijuma relevantnosti, efektivnosti, efikasnosti i održivosti. 
Pojmovnik

Pojedini izrazi upotrijebljeni u ovom dokumentu imaju sljedeće značenje:

Standard zanimanja je dokument koji propisuje sadržaj stručne kvalifikacije na određenom nivou zahtjevnosti i određuje potrebna znanja, vještine i kompetencije koje lice mora posjedovati za obavljanje ključnih poslova u zanimanju.

Standard kvalifikacije je dokument koji propisuje: naziv kvalifikacije, tip kvalifikacije, nivo, odnosno podnivo kvalifikacije, kod kvalifikacije, kreditnu vrijednost kvalifikacije, opis kvalifikacije i sadržaj kvalifikacije. 

Obrazovni program - program u formalnom sistemu obrazovanja na osnovu koga se ostvaruje obrazovanje i vaspitanje. 

Program obrazovanja – program u neformalnom obrazovanju na osnovu koga se ostvaruje osposobljavanje, obuka, usavršavanje, specijalizacija i stiču vještine.

Kvalifikacija je službena potvrda (sertifikat, diploma) postignuća, kojim se dokazuje uspješan završetak obrazovanja ili osposobljavanja, u skladu sa utvrđenim postupkom sticanja kvalifikacije. 

Stručna kvalifikacija je radna, odnosno stručna ospsobljenost potrebna za obavljanje zanimanja ili pojedinih poslova u okviru zanimanja, zasnovana na ishodima učenja (kompetencijama), standardu zanimanja i standardu kvalifikacija.

Modul je zaokružena cjelina ciljeva i sadržaja koji su struktuirani tako da predstavljaju zasebnu cjelinu ili dio programa. Modul je zasnovan na standardu zanimanja, odnosno dijelu standarda zanimanja i obuhvata stručno-teorijsko znanje i odgovarajuće praktično znanje i vještine. 

Stručne kompetencije pokazuju stručnu osposobljenost pojedinca za obavljanje ključnih poslova definisanih standardom zanimanja i usklađenost sa nivoom kvalifikacije i opisom nivoa u Zakonu o nacionalnom okviru kvalifikacija
. 
Ključne kompetencije su opšte, generičke kompetencije koje su potrebne svakom pojedincu i upotrebljive u svim oblastima i domenima života i rada (8 ključnih kompetencija iz EU okvira: komunikacija na maternjem i stranom jeziku, preduzetništvo, učenje učenja, rješavanje problema i sl.)

Ključne vještine su vještine koje su bitne za svakodnevni život i rad (slijepo kucanje, vožnja automobila i sl.). Ključne vještine koje su stečene u skladu sa Zakonom o nacionalnim stručnim kvalifikacijama
 uvažavaju se u postupku sticanja stručne kvalifikacije. 

Kreditni bod/kreditna tačka je mjerna jedinica za vrednovanje rada koju treba da ostvari polaznik radi postizanja propisanih ciljeva. To je brojčano izražen obim ishoda učenja (znanja, vještine, kompetencije) koje prosječan polaznik dostigne za 25 časova aktivnosti. 

Jedinica učenja je najmanji dio modula, odnosno programa obrazovanja koja je kreditno vrednovana i koja se može sertifikovati i uvažiti u postupku sticanja stručne kompetencije i stručne kvalifikacije.

Ispitni katalog je dokument urađen na osnovu standarda zanimanja  i standarda kvalifikacije i osnov je za postupak provjere stručne kvalifikacije, priznavanja inostranog sertifikata i priznavanja prethodnog učenja. 

Lice sa invaliditetom je lice kod kojeg usljed kombinacije tjelesnih, čulnih ili mentalnih smetnji i faktora sredine koji otežavaju (ili olakšavaju) funkcionisanje osobe, se zahtijeva prilagođavanje programa obrazovanja (za posljedicu ima smanjenu mogućnost  zapošljavanja).

